Nafarroako Parlamentuko Mahaiak, 2013ko ekainaren 17an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Manu Ayerdi Olaizola jaunak aurkezturiko mozioa, zeinaren bidez Nafarroako Gobernua premiatzen baita Nafarroako Kutxa Fundazioaren estatutuen zenbait alderdi alda ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Ekonomia, Ogasun, Industria eta Enplegu Batzordean izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko ekainaren 17an

Lehendakaria: Alberto Catalán Higueras

MOZIOAREN TESTUA

Atxiki gabeko foru parlamentari Manu Ayerdi Olaizolak, Nafarroako Parlamentuaren Erregelamenduko 196. artikuluan ezarritakoaren babesean, ondoko mozioa aurkeztu du, Nafarroako Gobernua premiatzekoa Nafarroako Kutxaren estatutuen zenbait alderdi alda ditzan, Ekonomia, Ogasun, Industria eta Enplegu Batzordean eztabaidatu eta bozkatzeko.

Iragan maiatzaren 15ean, Nafarroako Gobernuak onetsi zuen 2013ko hasieran izendatutako Kudeaketa Batzordeak prestatutako Nafarroako Kutxa Fundazioaren estatutu berrien proposamena.

Azken asteotan, aipatu estatutu horien ildo nagusien berri izan dugu, bai hedabideen bitartez bai zenbait parlamentu-agerralditan. Azken agerraldia iragan maiatzaren 31ko lan bilera izan zen, Kudeaketa Batzordearekin Legebiltzarreko Ekonomia, Ogasun, Industria eta Enplegu Batzordean eginikoa, eta bertan informazioa eman zitzaigun, gainera, 2012ko abenduaren 31ko ondare garbiaz, 2012ko aurrekontu-betetzeaz eta 2013ko jarduketa-aurreikuspenaz.

Une honetan, eztabaida juridiko-politiko garrantzitsuenak arreta jartzen du fundazioaren izaera juridikoan (pribatua, Gobernuak defendatzen duen moduan, eta, horrenbestez, Parlamentuaren kontroletik kanpo geratzen dena, edo publikoa, oposizioaren gehiengoak defendatzen duen moduan, eta, horrenbestez, informazio eta Parlamentuaren zuzeneko kontrol betebeharren menpe), bai eta –neurri batean, horren ondorioz–, bere estatutuak onesteko prozeduran (Nafarroako eta Estatuko gobernuen arteko akordioa, Gobernuak defendatzen duen moduan, edota berariazko lege baten bidez arautzea, PSNk bere foru lege proposamenean planteatzen duen moduan).

Edonola ere, izaeratik eta prozeduratik harago, estatutu berrien edukiak ere garrantzi berezia du. Gure ustez, badira zenbait alderdi trataera zehatza eskatzen dutenak.

Lehenik eta behin, Gobernuak duen pisua etorkizuneko patronatuko kideak hautatzeko orduan. Gobernuaren proposamenean, patronatuko bederatzi kidetatik bost hautatzea dagokio Gobernuari. PSNrenean, Gobernuari hamaikatik bat hautatzea dagokio. Gure ustez, are gehiago Nafarroako Kutxaren inguruan sorturiko alarma soziala ikusita, funtsezkoa da Parlamentuak, Nafarroako herritarren ordezkari den aldetik, patronatuko kide gehienak hautatzea, Nafarroako Gobernuak eta Iruñeko Udalak izan ditzaketen eginkizunak galarazi gabe. Ulertzen dugu ez dagoela inolako muga juridikorik gai horri dagokionez. Borondate politikoko kontua da.

Bigarrenik, Parlamentua informatzeko betebeharra dago. Agerikoa denez, fundazioak izaera publikoa duela erabakiko balitz, askok nahi dugun moduan, kontua errotik konponduta legoke. Baina, pribatua izanda ere, bada aukera konpromiso bat arautzeko, Gobernuak era sistematiko eta zehatzean Parlamentuari bidaltzeko Nafarroako Kutxa Fundazioari buruz jasotzen duen informazio guztia, dagoen babesletzaren ondoriozkoa.  Horretarako ere ez dago inolako zailtasun juridikorik. Hori ere borondate politikoko kontua da.

Hirugarrenik, Nafarroako Kutxa Fundazioaren ondarearen kudeaketari dagozkion murrizketa jakin batzuk. Jakinarazi zitzaigun estatutu-proposamenean jasotzen dela ondare garbiaren % 5 baino gehiago egiten duen edozein ondasunen gaineko besterentzea edo karga dakarren edozein erabaki onetsi behar duela Gobernuak. Halaber, egiaztatu ahal izan genuen nola 2012an obra sozialean inbertitutako funtsak handiagoak izan ziren epe berean lortutako diru-sarrerak baino (Caixabanken akzioen dibidenduak, kontuen interesak, beste diru-sarrera batzuk). Zehazki, 14,7 milioi euro inbertitu ziren eta diru-sarrerek, berriz, 12,5 milioi egin zuten, gerakina kontuan hartu gabe. Gu ez gaude horren aurka, baina iruditzen zaigu zenbait muga finkatu behar zaizkiola patronatuaren autonomiari.

Gauza bera gertatzen da obra sozialaren funtsen xede diren ildo estrategikoekin. Jakinarazi zitzaigun 2012an 6,7 milioi gastatu zirela obra sozialeko zuzeneko proiektuetan (% 63,8), eta 3,8 milioi "Ekintzailetza Plana eta ibilgetua" izeneko lerroan (% 36,2). 2013ko aurrekontuan, 6,5 milioi jarri dira lehenengo lerrorako eta 3 milioi bigarrenerako, eta beste bi lerro agertzen dira: 1,9 milioi "Herritarren Parte-Hartzea" lerrorako (Zuk aukeratu, zuk erabaki), eta 1,05 milioi Caixarekin batera gauzatzeko kudeaketa proiektuetarako (dirudienez, Caixak 7 milioi jarriko ditu proiektu horietarako). Halaber, arrazoizkoa dirudi patronatuak askatasun osorik ez izateak lerro estrategiko desberdinen artean funtsen banaketa ezartzerakoan. Gure ustez, logikoena litzateke, 2012ko eta 2013ko datuen konparaketan agertzen den moduan, "Obra Sozialeko Zuzeneko Proiektuak" izeneko lerro estrategikoak bilakaera oso kontinuista izatea, "Herritarren Parte-hartzea" programak (Zuk aukeratu, zuk erabaki) ere ez izatea aldaketa handirik, eta, aldiz, "Ekintzailetza Plana eta ibilgetua" izeneko atala izatea gorabehera gehien izan lezakeena, diru-sarreren eta Nafarroaren garapen sozial eta ekonomikotik eratorritako beharrizanen arabera.

Hori dela-eta, ondoko erabaki proposamena aurkeztu dugu:

1. Nafarroako Parlamentuak Nafarroako Gobernua premiatzen du Nafarroako Kutxaren behin betiko estatutuetan ezar dadin, Nafarroako Gobernuari eta Iruñeko Udalari esleitu ahal zaizkien eginkizunak gorabehera, Nafarroako Parlamentua izanen dela patronatuko kide gehienak hautatuko dituena.

2. Nafarroako Parlamentuak Nafarroako Gobernua premiatzen du konpromisoa har dezan betiere Nafarroako Kutxa Fundazioaren jardueraren jarraipen egokia egiteko beharrezkoa den informazioa bidaltzeko Nafarroako Parlamentura, modu sistematiko eta zehatzean.

3. Nafarroako Parlamentuak eskatzen dio Nafarroako Gobernuari Nafarroako Kutxa Fundazioaren behin betiko estatutuetan ezar dadila ekitaldi batean obra sozialera bideratutako funtsek ezin izanen dutela gainditu epe bereko diru-sarreren % 125a, Nafarroako Gobernuak horretarako baimen zehatza ematen ez badu.

4. Nafarroako Parlamentuak Nafarroako Gobernua premiatzen du Nafarroako Kutxa Fundazioaren behin betiko estatutuetan ezar dadin ezen "Obra Sozialeko Zuzeneko Proiektuak", "Herritarren Parte-Hartzea" programak (Zuk aukeratu, zuk erabaki) eta "Caixarekin batera gauzatzeko kudeaketa proiektuak" izeneko lerro estrategikoetara bideratutako funtsak ezin izanen direla % 5 baino gehiago hazi urte batetik bestera, Nafarroako Gobernuak horretarako baimen zehatza ematen ez badu. "Ekintzailetza Plana eta ibilgetua" izeneko lerroaren kasuan, Nafarroako Gobernuaren baimen berariazkoa beharko da ekitaldi batetik bestera % 15 baino gehiagoko igoerak egiteko.

Iruñean, 2013ko ekainaren 11n

Foru parlamentaria: Manu Ayerdi Olaizola

